
Inatsisartut suleriaasianni § 36 naapertorlugu apeqquteqaat aallaavigalugu oqallisissiaq 

imaattoq matumuuna saqqummiuppara: 

 

Illoqarfinni nunaqarfinnilu amerlasuuni aqquserngit aserfallassimaqisut qanoq 

pitsanngorsarneqarsinnaanerat pillugu apeqquteqaat aallaavigalugu oqallinnis-

samik siunnersuut. 

(Inatsisartunut ilaasortaq Anders Olsen, Siumut) 

 

Tunngavilersuut: 

Kommuunit sineriatsinni illoqarfinni nunaqarfinnilu aqqusinigissaanerit aqqusinniornerillu 

isumagisaraat aningaasartuutigalugillu. Tunngaviusumillu tamanna aamma taamaat-

tussaasutut isigisariaqarpoq.  

 

Ukiunili kingullerni malunnaatilimmik sinerissami illoqarfinni nunaqarfinnilu amerlasuuni 

aqquserngit annertuumik aserfallassimapput aserfallakkaluttuinnarlutillu. Kommunit aser-

fallatsaaliuinermik kinguartitsigaangamik aningaasartuutit ignerlaavartumik aserfallatsaa-

liuinerminngaaniit annertunerujussuanngortarput, tamannalu kommuuninut annertuumik 

aningaasartuutaasarlutik. 

 

Isumaqarpunga nunarput tamaat eqqarsaatigalugu avaqqussinnaanngikkipput Nunatta 

Karsiata illoqarfiit nunaqarfiillu aqqusiniinut aserfallassimaqisunut iluarsaassinissanut 

aningaasatigut ikiorsiissuteqartariaqarnera, naak Nunatta Karsia kommuuninut ataatsimut 

tapiissutit aqqutigalugit ukiut tamaasa aningaasaliisaraluartoq. 

 

Aqquserngit aserfallanneri ilaatigut ima annertutigaat kommuunit  namminneq suliassaq 

tamakkiisumik kisimiillutik kivissinnaanagu. Tassunga attuumassutilimmik eqqaasitsissu-

tigissavara  ukiuni makkunani kommuunit aningaasatigut inissisimanerat suli 

ilungersunartumiimmat. 

 

Ukiuni aamma kingullerni annertuumik tusarsaalernikuuvoq ilaatigut namminersorlutik 

inuussutissarsiuteqartut, qamutaataat allarpassuillu aqqusinertigut atugassarititaasut 

ajorpallaarujussuarnerannut maalaaruteqartartut. Sumiiffiimmi ilaanni aqquserngit 

ajorpallaarujussuarnerisa kingunerisaannik inuussutissarsiutimik, allatigulluunniit qamutaa-

timik sukkasuumik aserulertornerusarnerat sumiiffinni aqqusinigissaartuninngarnit oqariar-

tuutigineqartarpoq, naak assigiimmik qamutit motoorimut akitsuutitigut nunatta karsianut 

akiliuteqartaraluarlutik. Isumaqarpungalu pissutsit tamakku nalilersorneqartariaqartut. 

 

Aqqusinernik maanna pitsanngorsaanissat pisariaqarluinnalernerannut aamma 

tunngaviulluinnartut ilagaat, nunaqarfinni assersuutigalugu eqqagassalerinerup tungaatigut 

ajornartorsiuteqarnerup millisaavigineqarnissaa aqqutissiuunneqartariaqarmat, tassami 

eqqagassalerineq pillugu oqallittarnerni aamma ajornartorsiutitut annertuutut isigine-

qartarmat nunaqarfinni aqquserngit pitsaannginnerujussuisa kingunerisaanik eqqagassat 

pitsaasumik isumannaatsumillu assartorneqartarsinnaannginnerannut. 

 

Naggataatigut erseqqissaassutigissavara aqqusinigissaanissat aamma isuman-

naallisaanerunissamik kinguneqassammata, tassami aqquserngit pitsaassusaat appa-

sinnerugaangata aqqusinertigut angallannermi ajutoortoqarnissaanut qaninnerusarput. 

Taamaattumik sillimanuiarnissaannarluunniit toqqaamavigalugu aserfallatsaaliuinerit 

aaqqinneqartariqarput. 

 

Meeqqat, utoqqaat innarluutillillu aqqusinernik annertuumik atuisuupput, taakkualu 

isumannaannerusumik avatangiiseqartinneqarnissaat soorunami tamatta aamma 

soqutigisariaqarparput. 

 

Piffissanngunnginnerpa qamutit motoorillit akitsuutaat aqqutigalugit Nunatta Karsiata 

isertittagai toqqaannarnerusumik sinerissami aqqusinigissaanernut atorsinnaanissai?  

Ukiuniluunniit aalajangersimasuinnarni? Isumaga malillugu taamaattoqarsin-

naasariaqarpoq pilersaarusiorluarneq aqqutigalugu. 



 

________________________ 
UPA 2015/16 
J.nr. 01.25.01/FM15-00016   Qupp. 3/3 

 

Apeqquteqaat aallaavigalugu oqallinnissamik siunnersuutiga manna neriuutigaara partiinit 

tamanit soqutigineqarluni oqaloqataaffigineqarumaartoq, taamaalilluta sineriassuatsinni 

aqqusinertigut atugassarititaasut qanoq pitsanngorsaaviginissaannut isummat 

oqariartuutillu suleriaqqinnissatsinnut tunngavissiisinnaasut pigilerniassagatsigik. 

 
 

 


